
Redempti estis pretioso sanguine,
quasi Agni immaculati Christi.

Léctio Epístolæ primæ beáti Petri apóstoli 1, 17-21

Caríssimi:

17 Si Patrem invocátis
eum, qui sine acceptióne personárum
iúdicat secúndum uniuscuiúsque opus,
in timóre incolátus vestri témpore conversámini,

18 sciéntes quod non corruptibílibus argénto vel auro
redémpti estis
de vana vestra conversatióne a pátribus trádita,

19 sed pretióso sánguine
quasi Agni incontamináti et immaculáti Christi,

20 præcógniti quidem ante constitutiónem mundi,
manifestáti autem novíssimis tempóribus
propter vos,

21 qui per ipsum fidéles estis in Deum,
qui suscitávit eum a mórtuis et dedit ei glóriam,
ut fides vestra et spes esset in Deum.

Verbum Dómini.


